
Akiitsunut aningaasaliinissamullu pilersaarutit naapertorlugit Tasiilami 
mittarfiliornissamut periarfissaqarsinnaaneranut atatillugu misissueqqaarnerit 

tullianillu businesscare aallarteqqullugit Naalakkersuisut peqquneqarnissaannik 
Inatsisartut aalajangiiffigisassaattut siunnersuut. Misissueqqaarnerit 

naammassineqareersimassapput ukiumi aningaasaliiffiusumi 2015-mi timmisartunut 
suluusalinnut mittarfiliornerup pilersaarusiornera aallartinneqarsinnaaqqullugu 
(Inatsisartunut ilaasortamit Andreas Uldumimit, Demokraatit, saqqummiunneqartoq) 

 
pillugu 

 
Aningaasaqarnermut Akileraartarnermullu Ataatsimiititaliap 

 
ISUMALIUTISSIISSUTAA 

 
Siunnersuutip aappassaaneerneqarnissaanut saqqummiunneqartoq 

 
 

Ataatsimiititaliaq suliarinninnermini ukuninnga inuttaqarpoq: 
 
Inatsisartunut ilaasortaq Finn Karlsen, Siumut, siulittaasoq 
Inatsisartunut ilaasortaq Gerhardt Petersen, Atassut, siulittaasup tullia 
Inatsisartunut ilaasortaq Evelyn Frederiksen, Siumut  
Inatsisartunut ilaasortaq Jens Imanuelsen, Siumut 
Inatsisartunut ilaasortaq Kalistat Lund, Inuit Ataqatigiit 
Inatsisartunut ilaasortaq Hans Aronsen, Inuit Ataqatigiit 
Inatsisartunut ilaasortaq Naaja Nathanielsen, Inuit Ataqatigiit 
 
 
Ulloq 3. oktober 2013-imi siullermeerinerup kingorna siunnersuut ataatsimiititaliamit 
misissorneqarpoq. 
 

Siunnersuutip imarisaa siunertaalu 
Akiitsunut aningaasaliinernullu periusissaq naapertorlugu Tasiilami mittarfiliorsinnaanermut 
atatillugu misissueqqaarnerit tamatumalu kingorna suliassatut pilersaarutip allaaserineqarnera 
aallarteqqullugit Naalakkersuisut peqquneqarnissaat siunnersuuteqarnermi siunertaavoq. Mi-
sissueqqaarnerit naammassineqareersimassapput ukiumi aningaasaliiffiusumi 2015-imi mit-
tarfiliornerup pilersaarusiornera aallartinneqarsinnaaqqullugu. 

Siunnersuutip Inatsisartunit siullermeerneqarnera 
Siunnersuut paasisinnaalluaritsik Naalakkersuisut oqaatigaat, itigartinneqarnissaali inassuti-
galugu, tassa nuna tamakkerlugu immikkoortunut pilersaarutip naammassineqarnissaa utaq-
qeqqaarumaneqarmat, tamatumalu kingorna akissuteqaat naapertorlugu Naalakkersuisut siu-
nertaraat Tasiilami mittarfissamut misissueqqaarnissat aamma suliassatut pilersaarutaasup 
allaaserineqarnera aallartinneqassasut. Immikkoortunut pilersaarut 2014-imi ukiup affaani 
siullermi naammassineqassasoq naatsorsuutigineqarpoq. 
Siunnersuut Siumumit taperserneqanngilaq, tassa misissuinermi suliaqarnissaq Naalakker-
suisunit oqaatigineqartoq 2014-imilu ukiup affaata siulliup ingerlanerani saqqummiunneqar-
tussatut naatsorsuutigineqartoq utaqqimaarusunneqarmat. 
Ilaatigut ilaasunik angallassinermik aaqqissuussinerup ilaasut pisariaqartitaviinut naleqqus-
sarneqartariaqarnera aallaavigalugu Inuit Ataqatigiit siunnersuut taperserpaat. 
Siunnersuut Atassummit taperserneqarpoq, tamatumanili tunngavissaatinneqarpoq misis-
sueqqaarnerit suliassatullu pilersaarutaasup allaaserineqarnerata inerneri ilisimaneqalersin-
nagit mittarfiliorsinnaanerup  aallartinneqarnissaanut ulluliisoqartariaqanngitsoq. 
Siunnersuut Demokraatinit taperserneqarpoq. 

 
Ataatsimiititaliap siunnersuummik suliarinninnera   
Sipaarutissatut naatsorsuutigineqartut siunnersuuteqartup taasai Assartuinermut Isumalio-
qatigiissitap isumaliutissiissutaani immikkoortoq 9.3-mi allassimammata ataatsimiititaliamit 
oqaatigineqassaaq, isumalioqatigiillu tunngavissaatitaasa il.il. sukumiinerusumik tassani nas-
suiarneqarnerat ataatsimiititaliamit innersuussutigineqarpoq. Mittarfik Kulusummit Tasiila-
mut nuunneqassappat tunngavissaatitaasut aallaavigalugit inuiaqatigiinnut akilersinnaanerata 
naatsorsuutigineqarsinnaaneranik siunnersuuteqartup oqarnera ilumoormat ataatsimiititaliamit 
oqaatigineqassaaq. 
 
Ataatsimiititaliaq isumaqarpoq siunnersuutip saqqummiunneqartup oqaasertalersorneqarnera 
Naalakkersuisut pingaarnersiuinissaq pillugu pilersaarutitut nassuiaatigisaannut toqqaannar-
tumik akerliunngitsoq, tassa ataatsimiititaliap paasinninnera malillugu pissutsit aalajanger-
simasut Tasiilami mittarfiliorsinnaanermi pingaaruteqartut qulaajarneqarnissaat siunertara-
lugu misissuinernik pisariaqartunik Naalakkersuisut aallartitsinissamik peqquneqarnissaat 
siunnersuummi kisimi pineqarpoq. Naalakkersuisut oqariartuutaat ersarissoq imaappoq: 
 

”Taamaammat nuna tamakkerlugu mittarfeqarnermut immikkoortunut pilersaarut 

piareeriarpat Tasiilami mittarfissamut misissueqqaarnissat aamma suliassatut piler-
saarutaasup allaatigineqarnera (businesscase) aallartinneqassasut Naalakkersuisut 
siunertaraat.” 

Ataatsimiititaliap inassuteqaataa  
 

Ataatsimiititaliami amerlanerussuteqartut Siumut Atassullu siunnersuut pillugu ima 
oqaaseqaateqarumapput: 
Naalakkersuisut akissuteqaataat ataatsimiititaliami amerlanerussuteqartunit tunngavigine-
qarpoq. 
 

Ataatsimiititaliami ikinnerussuteqartut Inuit Ataqatigiit siunnersuut pillugu ima oqaase-
qaateqarumapput: 
Isumaqatigiinngissutituaasoq tassaavoq misissueqqaarnerit suliassatut pilersaarutaasup allaa-
serineqarnissaata piffissaq aallartiffissaat, taamaalillunilu aamma pilersaarusiornerup aallar-
tinnissaa.  
 

Tamanna tunngavigalugu ataatsimiititaliami ikinnersussuteqartut siuliani taaneqartut 
allannguutissatut siunnersuummik imaattumik saqqummiussipput: 

Akiitsunut aningaasaliinernullu periusissaq naapertorlugu Tasiilami mittarfiliorsinnaa-
nermut atatillugu misissueqqaarnerit tamatumalu kingorna suliassatut pilersaarutip 
allaaserineqarnera aallarteqqullugit Naalakkersuisut peqquneqarnissaannik Inatsisar-
tut aalajangiiffigisassaattut siunnersuut. Tasiilami mittarfiliornissamut misissueqqaar-
nerit suliassatullu pilersaarutip allaaserinera immikkoortunut pilersaarut 2014-imi 
ukiup affaani siullermi piareerpat aallartinneqassapput. 



4. november 2013  UKA 2013/67 
 
 

____________ 
UKA 2013/67 
J.nr. 01.25.01/13EM-00067 

4

 
Taama oqaaseqarluni isumaliutissiissummilu allassimasutut paasinnilluni ataatsimiititaliap 
siunnersuut aappassaaniigassanngortippaa. 

